SOALAN NO.: 01

PEMBERITAHUAN PERTANYAAN JAWAB LISAN
DEWAN RAKYAT MESYUARAT KEDUA, PENGGAL KETIGA
PARLIMEN KEEMPAT BELAS

PERTANYAAN : JAWAB LISAN

DARIPADA : TUAN HAJI WAN HASSAN BIN MOHD
RAMLI [ DUNGUN ]

TARIKH ) 15 JULAI 2020 (RABU)
SOALAN

Tuan Haji Wan Hassan Bin Mohd Ramli [ Dungun ] minta MENTERI
PEMBANGUNAN WANITA, KELUARGA DAN MASYARAKAT
menyatakan apakah tindakan yang telah diambil oleh Kementerian dalam
menangani isu gelandangan dan peleser semasa tempoh Pelaksanaan
Kawalan Pergerakan.

JAWAPAN
Tuan Yang di-Pertua,

Semasa pelaksanaan Perintah Kawalan Pergerakan (PKP), Kementerian
Pembangunan Wanita, Keluarga dan Masyarakat (KPWKM) melalui
Jabatan Kebajikan Masyarakat (JKM) terlibat dalam operasi menyelamat
gelandangan berdasarkan kuasa yang diturunkan oleh Menteri Kesihatan
kepada Datuk Bandar, Yang Dipertua Pihak Berkuasa Tempatan (PBT)
dan Pegawai Penguat kuasa PBT sebagai pegawai yang diberi kuasa di
bawah Seksyen 3 Akta 342 dalam memastikan penyebaran pandemik
COVID-19 dapat dikawal. Operasi menyelamat tersebut turut melibatkan
kerjasama daripada PBT. Seramai 1,283 orang gelandangan telah
diselamatkan dan ditempatkan di 23 Pusat Gelandangan Sementara di
seluruh Malaysia.

Jabatan Kebajikan Masyarakat Wilayah Persekutuan (JKMWP) telah
dilantik sebagai ahli Task Force Gelandangan Wilayah Persekutuan Kuala
Lumpur (WPKL) di bawah Crisis Management Committee (CMC) yang
ditubuhkan oleh Majlis Keselamatan Negara (MKN) dan Kementerian
Wilayah Persekutuan (KWP). Selain KPWKM dan JKM, task force ini turut
melibatkan keahlian dari kementerian dan agensi lain yang berkaitan iaitu
Kementerian Kesihatan Malaysia (KKM), Kementerian Sumber Manusia
(KSM), Kementerian Pertahanan, Kementerian Dalam Negeri dan
beberapa agensi yang berkepentingan dalam pengendalian isu
gelandangan.

Bagi kawasan Kuala Lumpur yang mencatatkan bilangan gelandangan
tertinggi hampir 50 peratus, KWP dengan kerjasama Dewan Bandaraya
Kuala Lumpur telah menempatkan gelandangan yang telah diselamatkan
di dewan orang ramai, pusat komuniti dan balai raya DBKL.

KPWKM turut memainkan peranan dalam menjalankan profiling ke atas
gelandangan yang berada dalam kategori kumpulan sasar KPWKM iaitu
Orang Kurang Upaya (OKU), warga emas dan kanak-kanak. Profiling
gelandangan dilaksanakan bagi membolehkan pengendalian kes dan
penempatan yang bersesuaian dibuat dan persediaan bagi tindakan

kemasukan ke institusi JKM mengikut prosedur yang telah ditetapkan
sekiranya perlu. Beberapa tindakan telah diambil terhadap gelandangan
yang merupakan kumpulan sasar KPWKM melibatkan penghantaran
pulang kepada keluarga, khususnya bagi gelandangan yang masih
mempunyai waris dan yang boleh dihubungi serta kemasukan ke institusi
JKM bagi yang tiada waris.

Bagi memantapkan jati diri dan sahsiah, KWP telah menempatkan
139 orang gelandangan yang berada dalam kumpulan umur produktif
untuk mengikuti kursus pembangunan sahsiah diri yang kini sedang
berlangsung di Kem Pusat Latihan Khidmat Negara (PLKN) Princess
Haliza, Sepang, Selangor bermula 18 Jun 2020 dan berakhir pada
18 Julai 2020. KPWKM dan agensi di bawahnya bersama
Kementerian/Agensi berkaitan dan Pertubuhan Bukan Kerajaan (NGO)
terlibat dalam pelaksanaan modul-modul semasa kursus tersebut
berlangsung. Selain itu, seramai 52 orang gelandangan yang terlibat
dengan penyalahgunaan dadah telah ditempatkan di Pahang bersama
NGO KOMITED untuk menjalani pemulihan.



SOALAN NO. : 20

PEMBERITAHUAN PERTANYAAN JAWAB LISAN
DEWAN RAKYAT MESYUARAT KEDUA, PENGGAL KETIGA
PARLIMEN KEEMPAT BELAS

PERTANYAAN : JAWAB LISAN

DARIPADA ) DATO’ SERI UTAMA HAJI MUKHRIZ BIN
TUN DR. MAHATHIR [ JERLUN ]

TARIKH ) 15 JULAI 2020 (RABU)
SOALAN

Dato’ Seri Utama Haji Mukhriz bin Tun Dr. Mahathir [ Jerlun ] minta
MENTERI PEMBANGUNAN WANITA, KELUARGA DAN
MASYARAKAT menyatakan mengenai agihan bantuan menerusi
Tabung Prihatin YKN-JKM yang dilancarkan Februari lalu selepas
bermulanya Perintah Kawalan Pergerakan (PKP) sehinggalah Perintah
Kawalan Pergerakan Pemulihan (PKPP)

JAWAPAN
Tuan Yang di-Pertua,

Tabung Prihatin YKN-JKM telah dilancarkan pada 17 Februari 2020 dan
merupakan tabung khas dalam menyelaras sumbangan kewangan yang
diterima daripada pihak korporat, swasta, masyarakat dan orang
perseorangan untuk disalurkan kepada rakyat Malaysia yang
memerlukan bantuan segera dalam keadaan terdesak berdasarkan
maklumat yang diperakukan sah oleh kedua-dua agensi iaitu Yayasan
Kebajikan Negara (YKN) dan Jabatan Kebajikan Masyarakat (JKM).

Kategori bantuan yang dipertimbangkan bagi penyaluran melalui Tabung
Prihatin YKN-JKM adalah bantuan serta merta yang bersifat sekaligus
(one-off), bantuan segera melalui aktiviti pendampingan sosial, mangsa
bencana kecil/ kes terpencil dan juga kes terdampar.

Berikutan Perintah Kawalan Pergerakan (PKP) yang telah diumumkan
pada 18 Mac 2020 akibat penularan wabak COVID-19, Tabung Prihatin
YKN-JKM telah diperluaskan fungsinya sebagai platform kepada syarikat
korporat dan orang ramai untuk menderma kepada rakyat Malaysia yang
terputus bekalan makanan dan terjejas sumber pendapatan sepanjang
tempoh PKP sehingga Perintah Kawalan Pergerakan Pemulihan (PKPP).

Inisiatif yang berterusan melalui penubuhan tabung ini telah menarik
minat syarikat korporat dan orang ramai untuk menderma dan membantu
kumpulan sasar yang terjejas semasa tempoh COVID-19. Sepanjang
tempoh PKP hingga ke PKPP, Tabung Prihatin YKN-JKM telah
mengumpul sebanyak RM540 ribu melalui sumbangan pihak korporat,
swasta dan orang perseorangan dan telah diagihkan kepada 8,262 orang
yang terputus bekalan makanan dan terjejas punca pendapatan. Agihan
bantuan ini telah disalurkan kepada penerima dalam bentuk Bakul
Makanan dan disampaikan mengikut prosedur operasi standard yang
telah ditetapkan oleh pihak kerajaan.

PEMBERITAHUAN PERTANYAAN JAWAB LISAN
DEWAN RAKYAT MESYUARAT KEDUA, PENGGAL KETIGA
PARLIMEN KEEMPAT BELAS

PERTANYAAN : JAWAB LISAN

DARIPADA : PUAN HANNAH YEOW TSEOW SUAN
[ SEGAMBUT |

TARIKH : 15 JULAI 2020 (RABU)

SOALAN

Puan Hannah Yeow Tseow Suan [ Segambut ] minta MENTERI
PEMBANGUNAN WANITA, KELUARGA DAN MASYARAKAT
menyatakan butiran berkaitan pertukaran Ketua Pegawai Eksekutif
Yayasan Kebajikan Negara dan Pengerusi LPPKN termasuk sebab
pertukaran, perbandingan proses pelantikan baru ini dengan yang dibuat
oleh mantan Menteri, gaji, elaun dan kelayakan mereka yang baru dilantik
ini.

JAWAPAN
Tuan Yang di-Pertua,

Saya mengambil maklum atas keprihatinan YB mengenai perubahan
dalam struktur organisasi pentadbiran Yayasan Kebajikan Negara (YKN)
dan Lembaga Penduduk dan Pembangunan Keluarga Negara (LPPKN).
Terlebih dahulu, terima kasih diucapkan kepada mantan Ketua Pegawai
Eksekutif YKN iaitu YBhg. Datin Paduka Che Asmah binti Ibrahim dan
mantan Pengerusi LPPKN iaitu YBhg. Datuk Dr. Narimah Awin atas jasa-
jasa dan sumbang bakti yang dicurahkan kepada negara sepanjang
tempoh mereka berkhidmat di YKN dan LPPKN.

Kontrak Ketua Pegawai Eksekutif YKN ditamatkan berdasarkan asas
menjaga kepentingan baik Kerajaan serta hala tuju pimpinan Kerajaan
baharu. Kaedah pelantikan dan penamatan Ketua Pegawai Eksekutif
YKN adalah termaktub dalam klausa Surat Ikatan Amanah YKN dan ianya
telah dilaksanakan berpandukan terma-terma yang terkandung dalam
kontrak perkhidmatan tersebut. Buat masa ini, YKN sedang mengenal
pasti calon yang sesuai yang berlatarbelakangkan elemen kebajikan
sosial untuk menerajui YKN sebagai Ketua Pegawai Eksekutif YKN
supaya agenda YKN bagi membantu usaha kerajaan dalam memajukan
kebajikan dan pembangunan rakyat Malaysia khususnya dalam kebajikan
kanak-kanak dan keluarga berteraskan modaliti penjanaan modal insan
dapat dicapai.

Bagi pelantikan Pengerusi LPPKN yang ke-11, beliau telah dilantik bagi
tempoh dua (2) tahun mulai 15 Jun 2020. Pelantikan Pengerusi LPPKN
yang terkini adalah berdasarkan keperluan yang mendesak yang perlu
dilaksanakan segera mengikut hala tuju Kerajaan baharu. Pelantikan
tersebut adalah berdasarkan prosedur operasi standard mengikut
Seksyen 4.3 Surat Pekeliling Am Bilangan 3 Tahun 1998. Proses
pelantikan, gaji dan elaun adalah sama dengan pelantikan pengerusi
LPPKN yang sebelum ini.

Saya percaya sepenuhnya bahawa pengerusi LPPKN baharu yang
dilantik mempunyai tahap integriti yang tinggi di samping memahami

peranan Kerajaan dalam pengurusan sosioekonomi yang merangkumi
pembangunan sosial dan pembangunan ekonomi. Saya berharap supaya
aspirasi LPPKN untuk memacu agenda kependudukan dan kekeluargaan
yang inovatif dapat dicapai dengan pelantikan baharu ini.



